
რეზონანსი 
ივანიშვილის საპრეზიდენტო სიურპრიზი  - "2 ადამიანი შევთავაზე, მაგრამ მათი დათანხმება ჭირს" (რეზონანსი) 
ავტ.: ეკატერინე ბასილაია

გამოცემის ცნობით, "ქართული ოცნების" ლიდერები კანდიდატების აქტიურ განხილვას ადასტურებენ, თუმცა აღნიშნავენ, რომ არჩევნებამდე დიდი დროა და პარტია კანდიდატს მხოლოდ ივლისის ბოლოს ან აგვისტოს დასაწყისში დაასახელებს. პარტიაში ამბობენ, რომ ყრილობის შემდეგ იგეგმება პოლიტსაბჭოს შეკრება და სწორედ იქ შეარჩევენ კანდიდატს.

უმრავლესობის კულუარებში ამბობენ, რომ პარტიაში დაბრუნების შემდეგ პირადად ივანიშვილი მართავს კონსულტაციებს გუნდში საპრეზიდენტო კანდიდატის შესარჩევად. მასთან დაახლოებული "ოცნების" დეპუტატი თემურ ჭკუასელი ადასტურებს, რომ ივანიშვილი უკვე არჩევს კანდიდატებს, თავადაც შესთავაზა ორი კანდიდატურა და ერთ-ერთ მათგანზე მათი აზრები დაემთხვა.

ჭკუასელი თავს იკავებს, დაასახელოს კანდიდატის სახელი და გვარი, თუმცა აღნიშნავს, რომ ადამიანების პრეზიდენტობის კანდიდატად დათანხმება ჯერჯერობით "ცოტათი უჭირთ".

არის თუ არა ჭკუასელის მიერ წარდგენილი კანდიდატი სოზარ სუბარი, ამაზე დეპუტატი დუმილს ამჯობინებს, ამბობს მხოლოდ იმას, რომ მისი წარდგენილი ფიგურა კაცია და ყველასთვის საყვარელი ადამიანი.

თავად სოზარ სუბარი აცხადებს, რომ ის კონსულტაციებში ჩართული არ არის და, საერთოდ, ვინც უნდა დაასახელოს მმართველმა პარტიამ, მას კონკურენციას ვერავინ გაუწევს.

სუბარის კანდიდატურის განხილვაზე ინფორმაციას არც უარყოფენ და არც ადასტურებენ "ქართულ ოცნებაში". პარლამენტის იურიდიულ საკითხთა კომიტეტის თავმჯდომარე ამბობს, რომ "სოზარი არაჩვეულებრივი ადამიანია, მაგრამ კონკრეტული გვარების დასახელება ახლა არ იქნება რელევანტური".

სოზარ სუბარის კანდიდატურაზე ცნობა "ოცნებიდან" კულუარულ ინფორმაციაზე დაყრდნობით სააგენტო "2030-"მა გაავრცელა. ხოლო "პირველი რადიოს" ცნობით, "ოცნების" მეორე ჯგუფმა ივანიშვილს თედო ჯაფარიძის კანდიდატურა შესთავაზა.

სტატიის დასასრულს ნათქვამია, რომ მმართველ პარტიაში საპრეზიდენტო კანდიდატის შერჩევის პროცესი, ერთ თვეზე მეტია, დაწყებულია. რამდენიმე სავარაუდო კანდიდატიც უკვე დასახელდა, თავად ბიძინა ივანიშვილი, მაია ცქიტიშვილი, გიორგი კვირიკაშვილი და მამუკა ბახტაძე, თუმცა რას გადაწყვეტს ივანიშვილი, უცნობია.

"ივანიშვილი "ოცნების" გარეთ ეძებს კანდიდატს"  - სოსო ცინცაძე მიიჩნევს, რომ "ოცნების" არც ერთ ფუნქციონერს, გარდა ივანიშვილისა, არ აქვს დადებითი რეპუტაცია (რეზონანსი) 

ავტ.: ეკატერინე ბასილაია

ინტერვიუ სოსო ცინცაძესთან 

სოსო ცინცაძე მიიჩნევს, რომ ბიძინა ივანიშვილის პრეზიდენტობის კანდიდატად წარდგენა თავად ივანიშვილს არ აწყობს, რადგან ამ შემთხვევაში მას ყოველდღიურად შეახსენებენ კონსტიტუციის დარღვევისა და პრეზიდენტის უფლებამოსილების გადაჭარბების ფაქტებს, რაც მინისტრების მოხსნა-დანიშვნასა თუ მათთვის მითითებების მიცემაში გამოიხატება. ცინცაძის განცხადებით, ბიძინა ივანიშვილი ახლა ცდილობს საპრეზიდენტო კანდიდატი პარტიის გარეთ ეძებოს, რადგან იაზრებს, რომ არც ერთ ფუნქციონერს, ივანიშვილის გარდა დადებითი რეპუტაცია არ გააჩნია. 

„ყველას შეიძლება რაღაც გაუხსენოთ ჟურნალისტებმა. ჯაფარიძეს გაუხსენებენ იმას, რომ მოსკოვში გაგზავნილი უბადრუკი წერილი აქო და ადიდა. მე არ მჯერა, რომ ეს სისულელე თედომ დაწერა, თუმცა ეჭვი არის, რომ წერილი თედოს დაწერილია. ასევე, სუბარზე რამდენჯერმე წავიკითხე, რბილად რომ ვთქვათ, ალკოჰოლის მიმართ გულგრილი არ არის.

ამიტომ თუ მარგველაშვილი ოპოზიციის კანდიდატი გახდა, მასთან გამარჯვების შანსი მხოლოდ, უხეშად რომ ვთქვათ, ქუჩიდან მოსულ ადამიანს ექნება, ისეთს, რომელიც ინტელიგენტი, რაფინირებული და ლიბერალი იქნება და არა ფუნქციონერს“, - აცხადებს ცინცაძე და დასძენს, რომ დღეს „ქართული ოცნების“ პრეზიდენტობის კანდიდატობა პრესტიჟული არ არის, თუმცა, შესაძლოა, ბიძინა ივანიშვილის პოლიტიკაში დაბრუნებამ ვითარება შეცვლოს. 

"ვიღაცა ამ ყველაფერს კრიშავს" - ხუხაშვილი მიიჩნევს, რომ საჭიროა სისტემური ცვლილებები და არა რომელიმე მინისტრის პასუხისმგებლობა (რეზონანსი) 

ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილი „რეზონანსთან“ „ქართული ოცნების“ ყრილობასა და ნარკოპოლიტიკაზე საუბრობს. მისი აზრით, ყრილობა ტექნიკური ხასიათის იქნება და განსაკუთრებული არაფერია მოსალოდნელი. ხუხაშვილის განცხადებით, საპარლამენტო უმრავლესობის დეპუტატების შერიგებაზე საუბარი პირობითია, თუმცა, ბიძინა ივანიშვილის პარტიაში დაბრუნების შემდეგ დისციპლინა აუცილებლად  აღდგება.  რესპონდენტი ხაზს უსვამს, რომ სამთავრობო ცვლილებები იქნება, თუმცა, არჩევნებამდე თუ არჩევნების შემდეგ, რთული სათქმელია. გია ხუხაშვილის აზრით, თუკი ბიძინა ივანიშვილს ქვეყანაში ცვლილებები უნდა, მაშინ მან რადიკალური ნაბიჯები უნდა გადადგას, რათა მდორე დეგრადაცია არ გაგრძელდეს. 

გია ხუხაშვილი ნარკოპოლიტიკასაც განიხილავს. ამბობს, რომ ამ კუთხით სისტემური ცვლილებებია საჭირო და მხოლოდ რომელიმე მინისტრის პასუხისმგებლობის დაყენება ვითარებას ვერ გამოასწორებს. რესპონდენტი ფიქრობს, რომ ნარკოტიკის შემოდინებას ძალოვანებში ჩაბუდებული კრიმინალები მფარველობენ და ამ კუთხით სერიოზული ღონისძიებებია გასატარებელი. 
ნარკოგანგაში - შესაძლოა, ისეთი ნივთიერება შემოიტანეს, რომელიც აქამდე არ იყო ბრუნვაში" (რეზონანსი) 

ავტ.: ნინო ქეთელაური

გამოცემა საგანგაშო ნარკოვითარებაზე ამახვილებს ყურადღებას და წერს, რომ ამ საკითხზე ხელისუფლების წარმომადგენლებიც ღიად საუბრობენ. პარლამენტის ჯანდაცვის კომიტეტის თავმჯდომარე აკაკი ზოიძე ხაზს უსვამს, რომ ნარკოპოლიტიკის კანონზე მუშაობა აქტიურად მიმდინარეობს და პროცესი რამდენიმე კვირაში დასრულდება. 

ზოიძე მიიჩნევს, რომ სანგაშო ნარკოვითარებიდან გამოსავალი დეკრიმინალიზაციაა. რაც შეეხება იმ ვერსიას, რომ ახალი ნარკოტიკის გავრცელება მიზანმიმართულად ხდება, რათა ლიბერალური ნარკოპოლიტიკის დანერგვას ხელი შეუშალოს, ზოიძე ამბობს, რომ კონსპირაციული თეორიების მომხრე არ არის, მაგრამ თუ ასეთი რამე ხდება, შს სამინისტროს გამოძიებისკენ მოუწოდებს.

"განგაშის ზარებია შემოსაკრავი", - მიიჩნევს პარლამენტის იურიდიულ საკითხთა კომიტეტის თავმჯდომარე, "ქართული ოცნების" დეპუტატი ეკა ბესელია და აცხადებს, რომ "ახალი ტიპის სიმპტომები სხვა ტიპის რეაგირების საფუძველს იძლევა".

"თეთრი ხმაურის მოძრაობაში" ამბობენ, რომ შექმნილ სიტუაციაში ხელისუფლება დუმს, რაც კიდევ უფრო კრიზისულ ვითარებას ქმნის. ამიტომ მოძრობის წევრები ხელისუფლებას მოქმედებისკენ მოუწოდებენ და შექმნილ ვითარებაზე პასუხისმგებლობას მთავრობას აკისრებენ. 

პოლიტოლოგი იგორ კვესელავა აცხადებს, რომ ქვეყანაში ნარკოვითარება საგანგაშოა და ამის ერთ-ერთ მიზეზად უკონტროლო საზღვრებს ასახელებს. მისი თქმით, ნარკოტიკული საშუალებების შემოტანა სწორედ იქიდან ხდება, სამართალდამცავი ორგანოები კი არაეფექტურად მუშაობენ.

"პოლიციელებს უფლება მიეცემათ, შეაჩერონ ევროკავშირში მიმავალი პირები" - უკანონო მიგრაცია და მისი ხელის შეწყობა სისხლის სამართლის დანაშაული გახდება (რეზონანსი) 

ავტ.: თიკო ოსმანოვა
გამოცემის ცნობით, საქართველოს მოქალაქის უცხო ქვეყნის საზღვარზე უკანონოდ გადაყვანა, ან შენგენის ზონაში არალეგალურად ყოფნის ხელშეწყობა სისხლის სამართლის დანაშაული გახდება. შესაბამისი მუხლი 3-დან 6 წლამდე თავისუფლების აღკვეთას ითვალისწინებს. "ქართული ოცნება" აღნიშნულ კანონპროექტს ევროკავშირთან უვიზო მიმოსვლის შენარჩუნების მიზნით ამზადებს.

სტატიაში ნათქვამია, რომ უცნობია კონკრეტულად რა იგულისხმება ფრაზებში "უცხო ქვეყანაში უკანონოდ ყოფნისთვის შესაბამისი პირობების შექმნა" და "თავშესაფრის მიღების უფლების ბოროტად გამოყენება". გამოცემის ცნობით, საკითხის გასარკვევად ჟურნალისტი კანონპროექტის ავტორს, გიორგი ხატიძეს დაუკავშირდა, თუმცა, სათანადო განმარტება მისგანაც ვერ მიიღო. 

გია ხუხაშვილი კი ფიქრობს, რომ ინტელექტუალურად ემიგრაციის ხელშემწყობი თავად ხელისუფლებაა და ბუნდოვანია რა იგულისხმება ამ ინიციატივაში. 

ბოლო წლებში უცხოელებმა საქართველოდან 3 მლრდ დოლარზე მეტი გაიტანეს (რეზონანსი) 

ავტ.: მარი ჩიტაია

სტატიაში ნათქვამია, რომ საქართველოს ეკონომიკას ფულადი რესურსების "ანემია" სჭირს. სხვადასხვა ფაქტორთან ერთად, კაპიტალის დეფიციტი გამოწვეულია იმით, რომ უცხოური ინვესტიციებიდან ქვეყანა რეალურ სარგებელს ვერ ხედავს. ბოლო 7 წელიწადში საქართველოდან უცხოეთში უცხოური ინვესტიციების სახით 2 მლრდ დოლარზე მეტი გავიდა. თუ ამას ფიზიკური პირების მიერ უცხოეთში განხორციელებულ ტრანზაქციებსაც დავამატებთ, ეს მაჩვენებელი 3 მლრდ დოლარს აჭარბებს.

სტატისტიკოს სოსო არჩვაძის შეფასებით, უცხოურ ინვესტიციებთან დაკავშირებით პრობლემა განსაკუთრებით 2010 წლის შემდეგ გახდა შესამჩნევი. ყველაზე კარგი ვითარება ამ მხრივ, როგორც არჩვაძე განმარტავს, 2006-07 წლებში იყო.

სტატისტიკოსების შეფასებით, პრობლემა დიდწილად განპირობებულია იმითაც, რომ გარედან მიღებულ საკრედიტო რესურსებზე დამოკიდებულება დიდია, რაც ქვეყნის ეკონომიკას სერიოზულ დაბრკოლებას უქმნის.

სპეციალისტებს მიაჩნიათ, რომ სახელმწიფომ უნდა აიღოს უცხოური კრედიტები და ქვეყნის შიგნით წარმოება თვითონვე დააფინანსოს.

არავინ იცის საქართველოში რამდენი არალეგალია (რეზონანსი) 

ავტ.: თამუნა მუკბანიანი

სტატიაში ნათქვამია, რომ მსოფლიოს არაერთი ქვეყანა ცვლის არალეგალების მიმართ პოლიტიკას, საქართველოში კი სტატისტიკაც არ არსებობს და უცნობია რამდენი არალეგალია ჩვენს ქვეყანაში. სტატიის ავტორის თქმით, ბუნდოვანია რას აკეთებს ქართული სახელმწიფო, არალეგალების რიცხვის შესამცირებლად ან კონტროლისათვის მაინც, როცა დემოგრაფები, ეკონომისტები და უსაფრთხოების სფეროს სპეციალისტები პრობლემის აქტუალობაზე ღიად საუბრობენ.

პოლიტოლოგი ვახტანგ მაისია ამბობს, რომ არალეგალი მიგრანტები და საზღვრის კონტროლი დიდი პრობლემაა და ეს ჩატაევის დაჯგუფების საქართველოში შესვლითაც დასტურდება. 

„ბუნებრივია, არალეგალური მიგრაცია საფრთხეა ქვეყნისათვის. მით უფრო იმ ფონზე, რა რეგიონშიც გვიწევს ცხოვრება. დღეს საქართველო შედის ისლამური სახალიფოს გავლენების ზონაში. ამ ტერიტორიებზე მათ აქვთ ვილაიეთები "გურჯისტანი" და "კავკაზი". შესაბამისად, სპეცსამსახურებისა და უსაფრთხოების ნორმების განსაკუთრებული სიფხიზლე და სიმკაცრეა აუცილებელი", - აცხადებს ვახტანგ მაისაია.

დემოგრაფი ანზორ თოთაძის თქმით კი, არსებობს საფრთხე, რომ ლეგალური ბინადრობისა და მოქალაქეობის მისაღებად ფიქტიური ქორწინებები გაიზარდოს, რაც ისედაც მძიმე მდგომარეობაში მყოფ ქვეყნის დემოგრაფიას კიდევ უფრო გააუარესებს. 

ტაქსის ლიცენზია 1-წლიანი იქნება და, მინიმუმ, 50 ლარი ეღირება (რეზონანსი) 

ავტ.: მარი ჩიტაია

სტატიის თანახმად, ტაქსით გადაყვანის ნებართვის მისაღებად მძღოლებს, სავარაუდოდ, 50-დან 100 ლარამდე თანხის გადახდა მოუწევთ. მართალია, მერიაში ნებართვის პირობებზე ოფიციალურად ჯერჯერობით არაფერი თქმულა, თუმცა სპეციალისტები ირწმუნებიან, რომ ე.წ. "ფურცლების საფასური" 100 ლარამდეც შეიძლება იყოს. რაც შეეხება ლიცენზიის ვადას, მის შესახებაც ჯერჯერობით საუბარი ვარაუდის დონეზეა შესაძლებელი. დიდი ალბათობით, გადასახადი იქნება ყოველწლიური და არა ერთჯერადი.

ტრანსპორტის სფეროს წარმომადგენლები ფიქრობენ, რომ ცვლილება სერიოზულ საფრთხეს შეუქმნის საზოგადოებრივ ტრანსპორტს, რომელიც ქვეყანაში ელემენტარულ დონეზეც კი არ არის განვითარებული. მოსალოდნელია, რომ ტაქსით მგზავრობის საფასურიც გაორმაგდეს და მოთხოვნა საგრძნობლად შემცირდება.

ივნისიდან ავტომობილებისა და უძრავი ქონების დალომბარდება აიკრძალება - ფინანსთა მინისტრი ახალი შეზღუდვის შემოღებას მაისის ბოლომდე აპირებს (რეზონანსი) 

ავტ.: მარი ჩიტაია

„რეზონანსის“ ინფორმაციით, ივნისიდან მოქალაქეები ავტომობილებისა და უძრავი ქონების დალომბარდებას ვერ შეძლებენ. საბანკო რეგულაციის შემდეგ აკრძალვა ლომბარდებზე გავრცელდება. მთავრობაში ჭარბვალიანობის მთავარ პრობლემად სწორედ სალომბარდე ბიზნესს მიიჩნევენ და აცხადებენ, რომ თამაშის "ახალი წესები" მაისის 3-4 კვირაში დადგინდება.

ფინანსისტი პაატა ბაირახტარი ამბობს,  რომ მამუკა ბახტაძის განცხადება ძალიან ზოგადია და კონკრეტიკის შემდეგ გაირკვევა რამდენად სწორი ინიციატივა აქვს მთავრობას. 

პროფესორი ვახტანგ ჭარაია კი აღნიშნავს, რომ ლომბარდების მომხმარებელს გარკვეული პრობლემა შეექმნება. მისი აზრით, ადამიანებისთვის არჩევანის შეზღუდვა მთლად სწორი გადაწყვეტილება არ უნდა იყოს, რამდენადაც საქმე პირად ნივთს ეხება.

მოწევის აკრძალვის შემდეგ ხალხმა რესტორნებიდან ღია კაფეებში გადაინაცვლა (რეზონანსი) 

ავტ.: ნათია ლომიძე

რესტორნებისა და კაფეების წარმომადგენლები აცხადებენ, რომ მოწევის შესახებ ახალი რეგულაციების შემოღების შემდეგ კლიენტების რაოდენობა საგრძნობლად შემცირებულია და ხალხმა ღია კაფეებში გადაინაცვლა, რის გამოც მათი ბიზნესი მნიშვნელოვნად ზარალდება. 
"პუტინის მეოთხე ვადის პრიორიტეტი კავკასია იქნება" (რეზონანსი) 
ავტ.: ნინო ქეთელაური
ანალიტიკოსები მიიჩნევენ, რომ, დიდი ალბათობით, პუტინის მეოთხე ვადის საგარეო პოლიტიკის მთავარი პრიორიტეტი კავკასია იქნება, მისი ძირითადი მიზანი კი პოსტსაბჭოთა სივრცის რამე ფორმით ისევ რუსეთის გავლენაში მოქცევა. რაც შეეხება დასავლეთს, პუტინის ეპოქა დაკავშირებული იქნება ცივი ომისა და გამალებული შეიარაღების დაბრუნებასთან.

ახალი თაობა 

„პრეზიდენტობაზე კვირიკაშვილის კანდიდატურა გადაწყვეტილია“ - ყველა დანარჩენი შემოგდებული ვარიანტია (ახალი თაობა) 

ავტ.: შორენა მარსაგიშვილი 

სტატიაში ნათქვამია, რომ „ქართული ოცნების“ ყრილობისთვის პრეზიდენტის კანდიდატურის დასახელება ვერ მოხერხდება. როგორც გია ვოლსკიმ განმარტა, კანდიდატურას სახელისუფლებო გუნდი ივლისის ბოლოს, ან აგვისტოს დასაწყისში დაასახელებს. 
გამოცემა ყურადღებას ამახვილებს თემურ ჭკუასელის განცხადებაზე, რომლის თანახმადაც, სახელისუფლებო გუნდს საპრეზიდენტო კანდიდატურის შერჩევა უჭირს და რამდენიმე ადამიანმა შეთავაზებაზე უარი განაცხადა. 

ჟურნალისტი აქვე წერს, რომ პრეზიდენტობის სურვილი კახა კალაძესა და გიორგი კვირიკაშვილს გამოუთქვამთ და ამის გამო „ოცნებაში“ სერიოზული განხეთქილებაც მოხდა, რის შემდეგაც ბიძინა ივანიშვილი პარტიაში დაბრუნდა. 

სტატიის თანახმად, ვიდრე პრეზიდენტობის კანდიდატის ვინაობა გახდება ცნობილი, არაერთი ვერსია ვრცელდება მედიაში. მაგალითად, ბოლო დღეებში მაია ცქიტიშვილის, სოზარ სუბარის, დავით სერგეენკოს, მიხეილ ჯანელიძისა და თედო ჯაფარიძის კანდიდატურებიც გაჟღერდა. როგორც „პირველი რადიო“ წერს, თედო ჯაფარიძის კანდიდატურა ბიძინა ივანიშვილს „ქართული ოცნების“ ერთ-ერთმა ფრთამ შესთავაზა, რადგან ის დიპლომატია და კავშირები აქვს როგორც დასავლეთთან, ასევე რუსეთთანაც. 

„ქართულ ოცნებასთან“ დაახლოებული პირი კი „ახალ თაობასთან“ საუბარში ამბობს, რომ პრეზიდენტობის კანდიდატი გიორგი კვირიკაშვილი იქნება და ამის თაობაზე გადაწყვეტილება უკვე მიღებულია, სხვა ყველა ვერსია კი უბრალოდ შემოგდებულია. ანონიმური წყაროს ინფორმაციით, აღნიშნული საკითხი ბიძინა ივანიშვილთან გამართულ შეხვედრაზეც განიხილეს. რესპონდენტის ცნობით, ბიძინა ივანიშვილთან შეხვედრის შემდეგ „ქართული ოცნების“ წევრები გაოგნებულები იყვნენ, რადგან ექსპრემიერმა მიმდინარე მოვლენების უმცირესი დეტალებიც კი იცოდა. – „ოცნებაში რომ ასეთი გნიასი ატყდა, ამაში ყოფილი პრემიერი საკუთარ თავსაც ადანაშაულებს - გვითხრა, საქმე აქამდე რომ მივიდა, ჩემი ბრალია, აქამდე რატომ არ ჩავერიეო“, - აღნიშნავს „ახალი თაობის“ წყარო. 

გიორგი კვირიკაშვილი: განათლების სისტემაში მთავარი გამოწვევა ხარისხის უზრუნველყოფაა (ახალი თაობა) 

ავტ.: კომერსანტი 

როგორც განათლების რეფორმის სამოქმედო გეგმის პრეზენტაციაზე საქართველოს პრემიერ-მინისტრმა გიორგი კვირიკაშვილმა აღნიშნა,  ახალგზარდების ჩართულობა არამხოლოდ განათლების სისტემის განვითარებაში არამედ მთლიანად ქვეყენის აღმშენებლობის საკითხში, არის ძალიან მნიშვნელოვანი და საჭირო. მისი თქმით, ქვეყნის წინვლა მხოლოდ ცოდნასა და განათლებას ეფუძნება.

პრემიერმა ხაზი გაუსვა, რომ მთავრობა ხელს უწყობს მთელი ცხოვრების მანძილზე სწავლების დამკივდერებასაც. რაც შეეხება უმაღლესი განათლების სფეროს,  ხორციელდება  ძირეული ცვლილება, კერძოდ კი მთავრობა ხელს იწყობს მოთხოვნადი დარგებისა და  პროფესიების განვითარეებას. ასევე  დაიწყო ავტორიზაციისა და აკარედიტაციის ახალი გაუმჯობესებული სტანდარტების დამკვიდრება; მსოფლიო ბანკთან ერთად კი მუშავდება სახელმწიფო უნივერსიტეტების დაფინანსების ახალი მოდელი.

კიდევ ერთი მიმართულება, რაზეც გიორგი კვირიკაშილმა გაამახვილა ყურადღება, ეს სასკოლო განათლებაა. მისი თქმით, მთავრობის მიზანია შემოქმედებითად მოაზროვნე მაღალი სამოქალაქო ცნობიერების ახალგაზრდების აღზრდა.
„ივანიშვილის წინააღმდეგ საფრანგეთმა საქმე აღძრა“  - ბეჟან ნათელაშვილი: „საქართველო გუგულას საბატონოდ გადაიქცა“ (ახალი თაობა) 

ავტ.: შორენა მარსაგიშვილი 

ინტერვიუ „ლეიბორისტული პარტიის“ წევრ ბეჟან ნათელაშვილთან 

ბეჟან ნათელაშვილი აცხადებს, რომ გუგული მაღრაძე კონკრეტულ ბიზნესმენებს ლობირებს და სწორედ ამიტომ გამოდის ხან თანბაქოს რეგულირების, ხან კი ტკბილეულის აკრძალვის ინიციატივებით. ნათელაშვილის მტკიცებით, თამბაქოსთან დაკავშირებული რეგულაციები მხოლოდ კაზინოებსა და მასში არსებულ ბარებს არ შეეხო, რაც პირდაპირ მიანიშნებს იმაზე, რომ ამ მთავრობას ხალხის კაზინოებში შეყვანა აქვს გადაწყვეტილი, რათა ოლიგარქებმა კიდევ უფრო მეტი ფული იშოვონ. ბეჟან ნათელაშვილის თქმით, „ლეიბორისტული პარტია“ თამბაქოს რეგულაციებთან დაკავშირებით საკონსტიტუციო სარჩელს ამზადებს, რადგან მსგავსი კანონის მიღება დისკრიმინაციული გადაწყვეტილებაა. 
„ლეიბორისტული პარტიის“ წევრი ხაზს უსვამს, რომ შევარდნაძისა და სააკაშვილის მთავრობებს ნიადაგი მათმა პარტიამ შეურყია და ანალოგიური სცენარი განმეორდება ბიძინა ივანიშვილის მთავრობის შემთხვევაშიც. რესპონდენტის თქმით, ივანიშვილი 2012 წელს ხალხის მიერ მიღწეულ წარმატებას საკუთარ თავს მიაწერს, სინამდვილეში კი მან მხოლოდ „პრაქტიკანტის“ ფუნქცია შეასრულა.  – „ლეიბორისტულმა პარტიამ“ სტომატოლოგის ფუნქცია შეასრულა - „ნაციონალური მოძრაობა“ მოარყია. რის შემდეგაც, მოვიდა ივანიშვილი და პრაქტიკანტის მსგავსად, ეს კბილი ჩამოაძრო. სულ ეს არის მაგის დამსახურება“, - აცხადებს ნათელაშვილი. 
ბეჟან ნათელაშვილი აქვე დასძენს, რომ ბიძინა ივანიშვილის პოლიტიკაში დაბრუნება შალვა ნათელაშვილის დამსახურებაა, რადგან სწორედ მან მიაწოდა ამერიკელ სენატორებს ექსპრემიერის ქმედებებისა და არაფორმალური მმართველობის შესახებ ინფორმაცია. ნათელაშვილის განცხადებით, ივანიშვილს საკმაოდ მძიმე პრობლემები აქვს, რადგან ფრანგი სამართალდამცველები აქტიურად იძიებენ მის მიერ ანგოლაში 750 მილიონის ღირებულების იარაღის გაყიდვის ფაქტებს. 

ინტერვიუს დასასრულს, რესპონდენტი ამბობს, რომ საერთაშორისო საზოგადოებამ ბიძინა ივანიშვილზე ზეწოლა უნდა გააგრძელოს და ფინანსები შეუზღუდოს, წინააღმდეგ შემთხვევაში ყველა არჩევნებს მისი გუნდი მოიგებს.

„მარგველაშვილმა საპრეზიდენტო არჩევნებში თავი უნდა გამოსცადოს“ - რამაზ საყვარელიძე: სუბარს პლუსებიც აქვს და მინუსებიც (ახალი თაობა) 

ავტ.: ნათია ხურცილავა 

ინტერვიუ რამაზ საყვარელიძესთან 

რამაზ საყვარელიძე მოახლოებულ საპრეზიდენტო არჩევნებზე საუბრობს და ამბობს, რომ სახელისუფლებო კანდიდატს გამარჯვების დიდი შანსი აქვს, რადგან გაერთიანებული ოპოზიციის რეიტინგი, ბოლო კვლევებით ძალიან დაბალია. საყვარელიძე სოზარ სუბარის კანდიდატურასაც განიხილავს და ფიქრობს, რომ სუბარს ჯერ კიდევ ომბუდსმენობის პერიოდიდან მოსდევს უკომპრომისო ადამიანის სახელი, ეს კი მნიშვნელოვანი პლუსია. რაც შეეხება მინუსს, რესპონდენტის აზრით, სუბარის ნაკლი პიარის ნაკლებობაა. 
საყვარელიძე გიორგი მარგველაშვილს არჩევნებში მონაწილეობას ურჩევს და ხაზს უსვამს, რომ ამ შემთხვევაში მარგველაშვილი დამოუკიდებლად გამოსცდის თავის თავს და მიხვდება როგორი იქნება მისი პოლიტიკური კარიერა სამომავლოდ. – „ამის საფუძველზე მას შეეძლება მკაფიო გადაწყვეტილების მიღება - ან წავიდეს საერთოდ პოლიტიკიდან, ან შემდეგი საპარლამენტო არჩევნებისთვის მოემზადოს“, - აცხადებს საყვარელიძე. 
ემზარ ჯგერენაია: ეროვნული ბანკის ახალი რეგულაცია მევახშეობას გააძლიერებს (ახალი თაობა)

ავტ.: ნონა ცაბაძე 

ინტერვიუ ემზარ ჯგერენაიასთან 

ემზარ ჯგერენაია მიიჩნევს, რომ ეროვნული ბანკის მიერ სესხებთან დაკავშირებით დაწესებული რეგულაციები ისევ მსესხებლებს დააზარალებს, რადგან ადამიანი, რომელსაც სესხის აღება სჭირდება, ბანკისგან უარით გამოსტუმრებული თანხას მევახშესთან მოიძიებს. ჯგერენაიას აზრით, ეროვნულმა ბანკმა რეგულაცია დაუფიქრებლად მიიღო, რაც საბოლოო ჯამში საბანკო სექტორსაც მნიშვნელოვნად დახევს უკან. 

„კლუბ „ბასიანის“ შექმნაში თაკო სალაყაია მონაწილეობდა“  - სანდრო ბრეგაძე: „ბასიანის მოთხოვნით დააკავეს „ქართული მარშის“ წევრები“ (ახალი თაობა) 

ავტ.: ნონა ცაბაძე 

ინტერვიუ სანდრო ბრეგაძესთან 

სანდრო ბრეგაძე აცხადებს, რომ „ქართული მარშის“ წევრები კლუბ „ბასიანის“ წარმომადგენლების მოთხოვნით ჩასვეს ციხეში, გიორგი გაბუნიამ კი მხოლოდ პროვოკაცია მოაწყო. ბრეგაძის განმარტებით, „ბასიანთან“ ნარკოტიკების აკრძალვისა და კლუბის დახურვის მოთხოვნით, მასშტაბური აქცია იგეგმებოდა, რომელიც „მარშელების“ დაკავების გამო ჩაიშალა. 

„ქართული მარშის“ ლიდერი ხაზს უსვამს, რომ ნარკობიზნესს და კლუბ „ბასიანს“ მაღალჩინოსნები მფარველობენ, თუმცა ამ ყველაფერთან ბიძინა ივანიშვილის ოჯახს კავშირი არ აქვს. ბრეგაძის ინფორმაციით, კლუბის შექმნაში „ნაციონალური მოძრაობის“ წევრები და თაკო სალაყაიაც მონაწილეობდნენ, თუმცა, ახლა მას მოქმედი მაღალჩინოსნებიც მფარველობენ. 
გალის რაიონის ქართული მოსახლეობა გაუსაძლის მდგომარეობაშია (ახალი თაობა) 

ავტ.: გულიკო ბალაძე 

ინტერვიუ აფხაზეთის უმაღლესი საბჭოს თავმჯდომარის მოადგილე ჯემალ გამახარიასთან 

ჯემალ გამახარია „ახალ თაობასთან“ ინტერვიუში აფხაზეთში მცხოვრები ქართველების უფლებების დარღვევაზე საუბრობს. მისი თქმით, ქართველებს, ფაქტობრივად, ჩამორთმეული აქვთ მშობლიურ ენაზე განათლების მიღების უფლება, მათ არ გააჩნიათ არავითარი პოლიტიკური თუ სამოქალაქო უფლებები, რაც ადგილობრივებს გაუსაძლის მდგომარეობაში აყენებთ. გამახარია ხაზს უსვამს, რომ ადამიანის უფლებების დარღვევის საკითხზე ქართული მხარეცა და საერთაშორისო ორგანიზაციებიც არაერთ ანგარიშს ამზადებენ, თუმცა, ადგილობრივების ყოფა ამით ვერ უმჯობესდება. 

